
Kirish. Zamonaviy bozor iqtisodiyoti sharoitida raqobatni himoya qilish davlat iqtisodiy 

siyosatining ustuvor yoʻnalishlaridan biri hisoblanadi. Raqobatga qarshi kelishuvlar, xususan 

kartel bitimlari bozor mexanizmlarining buzilishiga, narxlarning sunʼiy oshishiga va 

isteʼmolchilar manfaatlarining cheklanishiga olib keladi[1], [5]. Shu sababli, ushbu turdagi 

huquqbuzarliklarni aniqlash va ularga qarshi samarali kurashish mexanizmlarini joriy etish 

muhim ahamiyat kasb etadi. Amaliyot shuni koʻrsatadiki, kartel kelishuvlari yuqori darajada 

yashirin xarakterga ega boʻlib, ularni aniqlash anʼanaviy nazorat vositalari orqali murakkab 

hisoblanadi [4], [5]. Shu bois koʻplab rivojlangan davlatlar tajribasida “leniency” – yaʼni 

huquqbuzarlik haqida birinchi boʻlib xabar bergan subyektni javobgarlikdan ozod qilish yoki 

unga nisbatan sanksiyalarni yengillashtirish instituti keng qoʻllaniladi [4], [7], [11]. 

Oʻzbekiston Respublikasida ham ushbu institutning asosiy elementlari joriy etilgan 

boʻlsa-da, uning amaliy samaradorligi yetarli darajada taʼminlanmagan [1], [3]. Xususan, 

normativ-huquqiy asoslarning yetarli darajada aniqlashtirilmaganligi, protsessual 

kafolatlarning cheklanganligi hamda tadbirkorlik subyektlarining ushbu mexanizmga nisbatan 

ishonch darajasining pastligi tizimning toʻliq ishlashiga toʻsqinlik qilmoqda [1], [3], [5]. 

Mazkur maqolaning maqsadi esa Oʻzbekistonda raqobatga qarshi kelishuvlar va 

muvofiqlashtirilgan haqida xabar berganlik uchun javobgarlikdan ozod qilish va jarimalarni 

kamaytirish tizimini kompleks tahlil qilish hamda uni takomillashtirish boʻyicha ilmiy 

asoslangan takliflar ishlab chiqishdan iborat. 

Adabiyotlar tahlili va metodologiya. Mazkur tadqiqot davomida Oʻzbekiston 

Respublikasining amaldagi raqobat qonunchiligi, xususan “Raqobat toʻgʻrisida”gi Qonuni, 

Oʻzbekiston Respublikasi Prezidentining 2020-yil 6-iyuldagi PF-6019-son Farmoni, 

Oʻzbekiston Respublikasi Vazirlar Mahkamasining 2024-yil 1-maydagi 256-son qarori, 

shuningdek Yevropa Ittifoqi, Amerika Qoʻshma Shtatlari, Chili va Yaponiya tajribasi oʻrganildi. 

Shu bilan birga, kartel huquqbuzarliklarini aniqlash va yumshatuvchi dasturlar samaradorligini 

baholashga doir xorijiy ilmiy adabiyotlar, xususan Spagnolo va Wills kabi olimlarning 

qarashlari tahlil qilindi. 

Tadqiqotda qiyosiy-huquqiy tahlil, formal-yuridik tahlil, tizimli yondashuv, normativ-

huquqiy hujjatlarni sharhlash, xorijiy amaliyot va ilmiy qarashlarni solishtirish metodlaridan 

foydalanildi. Ushbu metodologik yondashuvlar orqali amaldagi milliy tizimning afzallik va 

kamchiliklari, shuningdek uni takomillashtirishning huquqiy yoʻnalishlari aniqlab olindi.  

Muhokama va natijalar. Tovar va moliya bozorlarida raqobatga qarshi kelishuvlar 

hamda muvofiqlashtirilgan harakatlar eng yashirin va eng xavfli huquqbuzarliklardan biri 

hisoblanadi. Bunday harakatlar, avvalo, narxlarni sunʼiy shakllantirishga, bozorlarni boʻlib 

olishga, tenderlarda raqobatni cheklashga, shuningdek isteʼmolchilarning huquqlari va 

qonuniy manfaatlariga zarar yetkazilishiga olib keladi [1], [5]. Oʻzbekiston Respublikasining 

“Raqobat toʻgʻrisida”gi Qonunida raqobatni cheklovchi kelishuvlar va muvofiqlashtirilgan 

harakatlar taqiqlangan, ularni aniqlash tartibini belgilash esa Vazirlar Mahkamasi vakolatiga 

kiritilgan [1]. Shu bilan birga, Qonunning 20-moddasida kartel yoki muvofiqlashtirilgan harakat 

ishtirokchisi boʻlgan va bu haqda vakolatli davlat organiga birinchi boʻlib ixtiyoriy murojaat 

qilgan shaxs maʼmuriy va moliyaviy javobgarlikdan ozod qilinishi nazarda tutilgan [1].  

Mazkur qonuniy norma amalda ishlashi uchun uning protsessual mexanizmlari alohida 

tartibga solinishi zarur. Xususan, “birinchi boʻlib murojaat qilgan shaxs” tushunchasini 

aniqlash, arizalarni navbat asosida qabul qilish, dalillarning yetarliligi va qoʻshimcha qiymatini 

baholash, marker mexanizmini qoʻllash, shuningdek keyingi murojaatchilar uchun jarimani 

kamaytirish tartibini belgilash talab etiladi [3], [4], [5]. Ushbu masalalar alohida metodik 

tartibda mustahkamlanmasa, 20-modda deklarativ norma boʻlib qolishi, amaliyotda esa 

turlicha yondashuvlar shakllanishi mumkin.  

Oʻzbekiston Respublikasi Prezidentining 2020-yil 6-iyuldagi PF-6019-sonli “Raqobat 

muhitini yanada rivojlantirish va iqtisodiyotdagi davlat ishtirokini qisqartirish boʻyicha 

qoʻshimcha chora-tadbirlar toʻgʻrisida”gi Farmoni 1-ilovasi — “2020–2024-yillarda tovar va 

moliya bozorlarida raqobatni rivojlantirish strategiyasi”da quyidagilar orqali til biriktirishlar 

va “kartel” kelishuvlarini bartaraf etish chora-tadbirlarini kuchaytirish va halol raqobatni 

ragʻbatlantirish nazarda tutilgan: 

ijtimoiy ahamiyatga ega va monopol turdagi tovarlar va xizmatlar narxlarini doimiy 

kuzatib borishning yangi mexanizmini ishlab chiqish;  

til biriktirishlar va “kartel” kelishuvlariga qarshi kurashish boʻyicha huquqni muhofaza 

qiluvchi organlar bilan bitimlar tuzish;  

“kartel” kelishuvlarini aniqlash maqsadida “yumshatuvchi holatlar” dasturi 

samaradorligini oshirish yoʻli bilan jamoatchilik bilan hamkorlikni kuchaytirish;  

raqobat toʻgʻrisidagi qonun hujjatlarini buzganlik uchun, shu jumladan “kartel” 

kelishuvlari va til biriktirishlarga nisbatan taʼsir choralari va jarima sanksiyalarini qayta koʻrib 

chiqish [2]. 

Amaldagi huquqiy tartibga koʻra, “Raqobat toʻgʻrisida”gi Qonunning 19-moddasida 

raqobatga qarshi kelishuv va muvofiqlashtirilgan harakat tushunchasi, shuningdek ularning 

asosiy turlari belgilangan [1]. Jumladan, raqobatchilar oʻrtasida narxlarni sunʼiy belgilash yoki 

saqlab turish, bozorni boʻlib olish, ishlab chiqarish va realizatsiya hajmlarini cheklash, 

tenderlarda kelishilgan harakatlarni sodir etish kabi holatlar taqiqlanadi va oʻz-oʻzidan haqiqiy 

emas deb topiladi [1]. Qonunning 20-moddasi raqobatga qarshi kelishuv yoki 

muvofiqlashtirilgan harakat ishtirokchisi boʻlgan, bu haqda vakolatli davlat organiga birinchi 

boʻlib ixtiyoriy ravishda ariza bilan murojaat qilgan jismoniy shaxs, xoʻjalik yurituvchi subyekt 

yoki yuridik shaxslar birlashmasini maʼmuriy va moliyaviy javobgarlikdan ozod etishni nazarda 

tutadi [1]. Biroq mazkur moddada ariza topshirish shakli, uni roʻyxatdan oʻtkazish tartibi, 

arizalarning navbatini aniqlash mezoni, dalillarning talab etiladigan hajmi, keyingi 

murojaatchilarga nisbatan qanday huquqiy oqibatlar qoʻllanishi, shuningdek kartel 

tashkilotchisi yoki majburlovchi subyektga nisbatan qanday cheklovlar qoʻllanilishi aniq 

belgilanmagan [1], [3], [5]. 

Bundan tashqari, Qonunning 35- va 37-moddalarida raqobat toʻgʻrisidagi qonunchilikni 

buzganlik haqidagi ishlarni qoʻzgʻatish va koʻrib chiqish vakolatli davlat organi tomonidan 

amalga oshirilishi, bunday ishlarni qoʻzgʻatish uchun tekshiruvlar, oʻrganishlar hamda 

murojaatlar asos boʻlishi, ishlarni qoʻzgʻatish va koʻrib chiqish tartibi esa Vazirlar Mahkamasi 

tomonidan belgilanishi nazarda tutilgan [1]. Qonunning 42-moddasiga koʻra esa raqobatga 

qarshi kelishuvlar va muvofiqlashtirilgan harakatlar uchun xoʻjalik yurituvchi subyektlarga, 

qoida tariqasida, tegishli bozorda realizatsiya qilingan tovar tushumining 5 foizi miqdorida 

moliyaviy sanksiya qoʻllaniladi [1]. 

Oʻzbekiston Respublikasi Vazirlar Mahkamasining 2024-yil 1-maydagi 256-son “Tovar 

va moliya bozorlarida monopoliyaga qarshi tartibga solishga doir normativ-huquqiy hujjatlarni 

tasdiqlash toʻgʻrisida”gi qarorining 4-ilovasi “Raqobatga qarshi kelishuvlarni va 

muvofiqlashtirilgan harakatlarni aniqlash tartibi toʻgʻrisida”gi Nizomning 6-bobida raqobatga 

qarshi kelishuv va muvofiqlashtirilgan harakat boʻyicha javobgarlikdan ozod etish tartibi 

berilgan boʻlsa-da, u mazmunan “Raqobat toʻgʻrisida”gi Qonunning 20-moddasini aynan 

takrorlash bilan cheklanadi. 

Shundan kelib chiqib, amaldagi holatda javobgarlikdan toʻliq ozod qilish instituti 

qonunda mavjud boʻlsa-da, uning protsessual va tashkiliy asoslari toʻliq ishlab chiqilmagan. Bu 

esa amaliyotda quyidagi muammolarni keltirib chiqarishi mumkin: 

birinchidan, bir nechta ishtirokchilar bir vaqtning oʻzida murojaat qilgan vaziyatda 

ustuvorlikni aniqlash qiyinlashadi;  

ikkinchidan, faqat birinchi xabar bergan ishtirokchigina javobgarlikdan ozod 

boʻlganligi bois dalillarning ahamiyatiga emas, balki vaqt boʻyicha birinchi xabar berganlik 

faktiga qaraladi; 

uchinchidan, yangi va muhim dalil keltirmagan keyingi murojaatlarni baholash 

mezonlari yetishmaydi. Shu sababli Qonundagi umumiy normani aniq tartib-taomillar bilan 

toʻldirish amaliy zarurat hisoblanadi.  

Xalqaro amaliyotda bunday dastur kartellarni aniqlashning eng samarali vositalaridan 

biri sifatida qoʻllaniladi [4], [5]. Yevropa Komissiyasining kartel ishlari boʻyicha dasturida 

korxona kartel haqida xabar berib va dalillar taqdim etib, toʻliq immunitet yoki jarimaning 

kamaytirilishiga erishishi mumkin [4]. Bunda faqat birinchi boʻlib murojaat qilgan va 

Komissiyaga tekshiruv oʻtkazish yoki huquqbuzarlikni aniqlash imkonini beradigan dalillarni 

taqdim etgan korxona jarimadan toʻliq ozod qilinadi [4]. Keyingi murojaatchilar esa faqat 

Komissiya ixtiyoridagi dalillarga nisbatan sezilarli qoʻshimcha qiymatga ega boʻlgan dalillarni 

bergan taqdirdagina jarima kamaytirilishidan foydalanishi mumkin [4]. Yevropa Ittifoqida 

shuningdek marker mexanizmi ham mavjud boʻlib, u ariza beruvchining navbatdagi oʻrnini 

maʼlum muddatga saqlab turadi [4]. 

Yevropa Ittifoqining axborotnomalariga koʻra, yashirin kartellarni aniqlash koʻpincha 

ishtirokchi korxonalar bilan hamkorliksiz imkonsiz hisoblanadi [4]. Shu sababli, Komissiya 

bunday noqonuniy amaliyotlarda ishtirok etgan, biroq ularni fosh etishda hamkorlik qilgan 

subyektlarni ragʻbatlantirishni jamoat manfaatiga mos deb hisoblaydi [4]. Kartellarni 

aniqlashda yoki huquqbuzarliklarni isbotlashda hal qiluvchi hissa qoʻshgan korxona muayyan 

shartlar asosida toʻliq jarimadan ozod qilinishi mumkin [4]. Komissiya kartel toʻgʻrisida birinchi 

boʻlib yetarli maʼlumot va dalillarni taqdim etgan xoʻjalik yurituvchi subyektni jarimadan toʻliq 

ozod qiladi [4]. Agar murojaat vaqtida Komissiyada kartelni aniqlash uchun yetarli dalillar 

mavjud boʻlsa, bunday immunitet berilmaydi [4]. 

Oʻzbekistonda mavjud amaliyotdan Yevropa Ittifoqining ajralib turuvchi jihatlaridan biri 

shundaki, immunitet shartlariga javob bermagan subyektlar ham kartel toʻgʻrisida maʼlumot 

taqdim etish orqali jarimani kamaytirish huquqiga ega boʻlishi mumkin. Jarimani kamaytirish 

uchun taqdim etilgan dalillar Komissiyada mavjud materiallarga nisbatan sezilarli qoʻshimcha 

qiymatga ega boʻlishi lozim. Jarimani kamaytirish quyidagi tartibda amalga oshiriladi [4]. 

birinchi ariza beruvchi uchun 30–50% gacha;  

ikkinchi ariza beruvchi uchun 20–30% gacha;  

keyingi ariza beruvchilar uchun 20% gacha.  

Spagnolo fikricha, yumshatuvchi dastur kartelni beqarorlashtiradi, chunki karteldan 

chiqib, organlarga xabar berish kartelda qolishdan koʻra foydaliroq boʻlib qoladi. Shuni ham 

aytib oʻtish lozimki, olib borilgan tadqiqotlarga koʻra, mazkur dastur joriy qilingandan keyin 

kartellar albatta zaiflashganini tasdiqlagan dalillar topilmagan. Biroq dastur organlarga 

qoʻshimcha maʼlumot yetkazib, jarimalarning asosliroq boʻlishiga yordam bergan hamda ishni 

koʻrib chiqish muddatini taxminan 1,5 yilga qisqartirgan. Shu bilan birga, nazariy jihatdan ular 

kartel ishtirokchilari oʻrtasida ishonchsizlikni kuchaytirib, kelishuvni ichidan 

beqarorlashtirishi mumkin.[6], [9].  

Amerika Qoʻshma Shtatlarida Willsning taʼkidlashicha, yumshatish dasturi 

monopoliyaga qarshi kurash organlari bilan hamkorlik evaziga qoidabuzarliklar uchun 

jarimalardan immunitet berish yoki jarimalarni kamaytirish sifatida taʼriflanishi mumkin [9]. 

Amerika Qoʻshma Shtatlarida Adliya Vazirligi bunday dasturni kartellarni aniqlash uchun eng 

muhim tergov vositasi ekanligini taʼkidlaydi. Lotin Amerikasining bir qancha davlatlari, 

jumladan Argentina, Braziliya, Chili, Meksika kabi davlatlarda ham ushbu amaliyot allaqachon 

joriy etilgan [7]. 

Qoʻshma Shtatlarda bunday dastur 1978-yilda paydo boʻlgan. Biroq 1993-yildan 

keyingina Adliya Vazirligi oʻzining Korporativ yumshoqlik va Shaxsiy yumshoqlik siyosatini 

eʼlon qilgan. AQShning yumshoqlik dasturi faqat qattiq kartellar (hardcore cartels)ga nisbatan 

amal qiladi. Mazkur dasturga muvofiq, maʼlum shartlar bajarilgan taqdirda, quyidagi subyektlar 

jinoiy javobgarlikdan toʻliq ozod qilinishi mumkin: 

birinchi boʻlib vakolatli organga murojaat qilgan kompaniya;  

yoki birinchi boʻlib vakolatli organga murojaat qilgan jismoniy shaxs.  

Hozirgi kunda AQSh dasturi ikki asosiy mexanizmga asoslanadi [7]. 

A turdagi dastur — toʻliq jinoiy immunitet. Bu faqatgina huquqbuzarlik haqida 

vakolatli organ tekshiruv boshlashidan oldin xabar berilgan taqdirda qoʻllaniladi. Mazkur 

immunitet kompaniyaning yuqori lavozimli rahbarlari, direktorlar va xodimlariga ham tatbiq 

etiladi. Bunda ular tergov davomida vakolatli organ bilan toʻliq hamkorlik qilishi shart. 

B turdagi dastur — tekshiruv boshlanganidan keyin murojaat qilgan shaxslar 

uchun toʻliq immunitet. Bu mexanizm huquqbuzarlikni isbotlash uchun hali yetarli dalillarga 

ega boʻlmagan taqdirda qoʻllaniladi. Ushbu turdagi immunitet ham A turdagi mexanizmida 

nazarda tutilgan shaxslar doirasiga nisbatan tatbiq etiladi [7]. 

Kartel ishtirokchilaridan ikkinchi yoki undan keyinroq murojaat qilgan shaxslar ham 

javobgarlikdan toʻliq ozod etilmasa-da, agar ular huquqbuzarlikni tan olib, tergov bilan 

hamkorlik qilsa, ularga nisbatan qoʻllaniladigan sanksiya miqdori kamaytirilishi mumkin. 

Bunday qaror vakolatli organ tomonidan har bir ish boʻyicha alohida baholash asosida qabul 

qilinadi. 

Bundan tashqari, bunday kompaniyalar “Amnesty Plus” dasturidan ham foydalanish 

imkoniyatiga ega. Ushbu dasturga koʻra, agar kompaniya oʻzi ishtirok etgan boshqa raqobatga 

qarshi huquqbuzarlikni aniqlashda ham vakolatli organ bilan hamkorlik qilsa, unga nisbatan 

qoʻllaniladigan sanksiya qoʻshimcha ravishda kamaytirilishi mumkin [7].  

Mazkur dasturdan foydalanishni istagan kompaniya yoki jismoniy shaxs kartelni tashkil 

qilgan yoki boshqa ishtirokchilarni kartelga majburan jalb qilgan boʻlmasligi lozim. 

Chili Milliy iqtisodiy prokuraturasi materiallariga koʻra, delación compensada dasturi 

kartelda ishtirok etgan shaxslar yoki kompaniyalarga, agar ular huquqbuzarlikni isbotlashga 

olib keluvchi dalillarni taqdim etsa, sanksiyalardan ozod boʻlish yoki ularni kamaytirish 

imkonini beradi [10]. Chili tizimi huquqiy aniqlik berish va organ diskretsiyasini cheklash 

maqsadida maxsus leniency guideline bilan mustahkamlangan [10]. Mazkur yondashuv 

Oʻzbekiston uchun protsessual metodika ishlab chiqishda muhim qiyosiy manba boʻlishi 

mumkin [3], [10]. Noqonuniy xatti-harakatni uyushtirgan yoki boshqalarni unda ishtirok 

etishga majburlaganlar mazkur huquqdan chetlashtiriladi. 

Ammo mazkur yengillikni qoʻllash uchun ham bir qancha talablar mavjud boʻlib, ular 

quyidagilardan iborat boʻlishi mumkin: 

yetarli dalillarni toʻplashga samarali hissa qoʻshadigan aniq, toʻgʻri va tekshirilishi 

mumkin boʻlgan maʼlumotlarni taqdim etishi;  

Milliy iqtisodiy prokuratura sudga shikoyat bergunga qadar yoxud ishni tugatish haqida 

qaror qabul qilmagunga qadar yengillik toʻgʻrisidagi arizani oshkor qilmasligi;  

arizani topshirgandan soʻng noqonuniy xatti-harakatda ishtirok etishni darhol 

toʻxtatishi.  

Umuman olib qaraganda, Chilida raqobat huquqi boʻyicha mutaxassislarning xulosasiga, 

shuningdek 2020-yildagi Raqobat organlari tomonidan oʻtkazilgan soʻrovnoma natijalariga 

koʻra, yengillik siyosati kartelni toʻxtatishning eng kuchli vositasi sifatida eʼtirof etiladi. [12] 

Yaponiyada yengillik siyosati 2006-yildan beri qoʻllanib kelinadi, 2020-yildan esa qayta 

koʻrib chiqildi. Yengillik tizimiga koʻra, Yaponiya Adolatli Savdo Komissiyasi (JFTC) 

qoidabuzarlik uchun maʼmuriy jarima solinganda, jarima stavkasi korxonalarning JFTC 

tergovidagi hamkorlik darajasiga qarab kamayadi. Mazkur dastur boʻyicha murojaat qilgan 

ariza beruvchilar JFTC tergovidagi hamkorlikka undashga qaratilgan va bozor tadqiqotlari 

davomida olingan maʼlumotlardan maʼlumot beruvchining shaxsiy roziligi asosida ishlarni 

aniqlash uchun foydalanadi. 

Yaponiyaning Adolatli Savdo Komissiyasi (Japan Fair Trade Commission) rasmiy 

maʼlumotlariga koʻra, kartel va tender kelishuvlari boʻyicha yumshatuvchi holatlar dasturi 

mavjud boʻlib, kompaniyalar mustaqil ravishda huquqbuzarlikni xabar qilishi va materiallar 

taqdim etishi orqali qoʻshimcha toʻlovdan ozod boʻlishi yoki uni kamaytirishga erishishi 

mumkin. Komissiya 2024-moliya yilida dastur doirasida 109 ta oʻzini oʻzi xabar qilish arizasini 

olganini bildirgan. Bu esa mazkur mexanizm kartellarni ochishda amaliy jihatdan 

ishlayotganini koʻrsatadi. 

Agar kompaniya jazolovchi choralarni qoʻllashdan ozod etilishi yoki jarimani 

kamaytirishni xohlasa, belgilangan tartibda hisobot taqdim etishdan tashqari quyidagi 

shartlarni ham bajarishi lozim: 

ariza beruvchi hisobotni topshirishdan oldin JICA yoki tashqi ishlar vazirligidan 

firibgarlik amaliyoti yuzasidan hech qanday soʻrov olmagan, Adolatli Savdo Komissiyasi yoki 

boshqa davlat organlari tomonidan jazolanmagan, shuningdek hibsga olinmagan yoki jinoiy 

javobgarlikka tortilmagan boʻlishi kerak;  

ariza beruvchi hisobot topshirilgandan keyin hech qanday firibgarlik amaliyotini sodir 

etmasligi, shuningdek xabar qilingan holatlardan tashqari boshqa firibgarlik amaliyotlaridan 

xabardor emasligi va kelgusida hech qanday firibgarlik amaliyotlarida ishtirok etmasligi haqida 

deklaratsiya taqdim etishi kerak;  

ariza beruvchi firibgarlik amaliyoti sodir etilgan loyiha boʻyicha tender jarayonidan 

chiqishi kerak (agar shartnoma hali imzolanmagan boʻlsa);  

hisobot topshirilgan kundan boshlab uch hafta ichida ariza beruvchi firibgarlik 

amaliyotlarining takrorlanishining oldini olish boʻyicha tegishli choralarni ishlab chiqishi 

hamda choralarni qoʻllashdan ozod etish yoki ularni kamaytirish qaroridan keyin ushbu 

choralar ijrosi holati yuzasidan hisobot taqdim etishini koʻrsatuvchi yozma deklaratsiyani 

topshirishi kerak;  

choralardan ozod etish yoki ularni kamaytirish qoʻllanilgandan soʻng kompaniya 

firibgarlik amaliyotlarining takrorlanishining oldini olish boʻyicha koʻrgan choralarining 

amalga oshirilish holati haqida uch yil davomida kamida yiliga bir marta JICAga hisobot taqdim 

etishi shart. Agar kompaniya uzrli sabablarsiz bunday hisobotni taqdim etmasa, choralarni 

qoʻllashdan ozod etish yoki ularni kamaytirish bekor qilinadi [11].  

Ixtiyoriy ravishda xabar berish masalasiga kelsak, ariza beruvchi JICA loyihalari 

doirasida oʻziga maʼlum boʻlgan barcha firibgarlik amaliyotlari haqida xabar berishi shart. 

Shuningdek, u xabar qilingan holatlardan tashqari boshqa firibgarlik amaliyotlaridan xabardor 

emasligini va kelgusida hech qanday firibgarlik amaliyotlarida ishtirok etmasligini tasdiqlashi 

kerak. Shu sababli, agar choralarni qoʻllashdan ozod etish yoki ularni kamaytirish berilganidan 

keyin muayyan vaqt ichida ilgari xabar qilinmagan firibgarlik amaliyotlari aniqlansa yoki ariza 

beruvchi yangi firibgarlik amaliyotlarini sodir etsa, qoida tariqasida, u immunitet olish 

huquqidan mahrum boʻladi. Bundan tashqari, ariza beruvchining firibgarlik amaliyotlarini 

takroran sodir etgani inobatga olinib, yangi firibgarlik amaliyotlari xabar beruvchining 

murojaati va shunga oʻxshash holatlar natijasida aniqlangan boʻlmasa, unga nisbatan yanada 

ogʻirroq jazolar qoʻllanishi mumkin [11].  

Xulosa. Yuqoridagilarni inobatga olib, Oʻzbekiston Respublikasi Vazirlar 

Mahkamasining 2024-yil 1-maydagi 256-son “Tovar va moliya bozorlarida monopoliyaga 

qarshi tartibga solishga doir normativ-huquqiy hujjatlarni tasdiqlash toʻgʻrisida”gi qarorining 

4-ilovasiga oʻzgartish va qoʻshimchalar kiritish hamda unda raqobatga qarshi kelishuvlar va 

muvofiqlashtirilgan harakatlar toʻgʻrisida xabar berganlik uchun javobgarlikdan ozod qilish 

yoki jarimani kamaytirish tartibini belgilovchi normalarni nazarda tutish taklif etiladi. 

Mazkur qoʻshimchalarda quyidagi asosiy mexanizmlarni belgilash maqsadga muvofiq 

hisoblanadi: 

birinchidan, raqobatga qarshi kelishuv yoki muvofiqlashtirilgan harakatlar toʻgʻrisida 

vakolatli davlat organiga birinchi boʻlib ixtiyoriy ravishda murojaat qilgan hamda 

huquqbuzarlikni aniqlash uchun yetarli dalillarni taqdim etgan xoʻjalik yurituvchi subyektni 

maʼmuriy va moliyaviy javobgarlikdan toʻliq ozod qilish; 

ikkinchidan, vakolatli organga keyingi boʻlib murojaat qilgan xoʻjalik yurituvchi 

subyektlarga nisbatan faqat jarimani kamaytirish mexanizmini qoʻllash hamda buni taqdim 

etilgan dalillarning huquqbuzarlikni aniqlashdagi yangi va muhim ahamiyatga egaligi bilan 

asoslash; 

uchinchidan, arizalarni navbat asosida qabul qilish mexanizmini joriy etish, yaʼni ariza 

beruvchi subyektning ustuvorlik tartibidagi oʻrnini qayd etish va dalillarni taqdim etish uchun 

zarur muddat belgilash; 

toʻrtinchidan, raqobatga qarshi kelishuvni tashkil etgan yoki boshqa xoʻjalik yurituvchi 

subyektlarni bunday kelishuvga majburan jalb qilgan subyektlarga nisbatan javobgarlikdan 

toʻliq ozod qilish choralarini qoʻllamaslik; 

beshinchidan, arizalarni qabul qilish, roʻyxatdan oʻtkazish, koʻrib chiqish, dalillarni 

baholash, shuningdek vakolatli organ bilan hamkorlik qilish majburiyatlari hamda qaror qabul 

qilish tartibini aniq belgilash; 

oltinchidan, mazkur tartib doirasida taqdim etilgan maʼlumotlarning maxfiyligini 

taʼminlash hamda tijorat siri va boshqa qonun bilan qoʻriqlanadigan maʼlumotlarni himoya 

qilish mexanizmlarini mustahkamlash. 

Mazkur qaror loyihasining qabul qilinishi Oʻzbekiston Respublikasining “Raqobat 

toʻgʻrisida”gi Qonunining 19-, 20-, 35-, 37- va 42-moddalarini amaliy jihatdan toʻliq ishlashini 

taʼminlashga, raqobatga qarshi kelishuvlarni aniqlash samaradorligini oshirishga, tadbirkorlik 

subyektlari uchun aniq va samarali huquqiy tartibni shakllantirishga hamda tovar va moliya 

bozorlarida halol raqobat muhitini mustahkamlashga xizmat qiladi. 

